MENDEURRENA
1.- ESKER ONA. Ohore bat da niretzat ELAren mendeurreneko honetan zuei Nazio Batzordearen izenean hitz egitea. EITBko zuzendaritzari iruditzen ez bazaio ere, zerbait bagara, eta zer esana ere badugu; mespretxatu egin du ELAren mendeurrena; bidalitako gutunak erantzun ere ez ditu egin. Klase-sindikatu batek, sindikatu abertzale batek, 100 urte betetzea, eta ELAk egiten duen moduan, arrakasta bat da, eta horretaz harro egon behar dugu. Aski da guretzat eta ELArengan babesteko modu bat ikusten dutenentzat garrantzizkoa izatea.

IRAGANERA BEGIRA JARRITA militanteei egindako lana eskertu nahi dizuet, berton zaudetenoi nahiz joan zirenei. Zuek gabe, haiek gabe, ez zen posible izango. Gure ustez militanteei egin ahal diegun omenaldirik hoberena sindikatu BIZI bat aurkeztea da, langile-klasearen eta Euskal Herriaren subiraniaren alde erronka berriei aurre egiteko prest dagoen erakundea. Militante sindikala erreibindikatu nahi dugu. 
HAINBAT ERRONKA. 1911an sortu, sindikatua Hego Euskal Herrian zabaldu, gerratea, erbestea (samina eta klandestinitatea), 60etako hamarkada nahasi eta berritzaileak, diktadurako irteera eta hutsetik berriro hastea, tutelapeko trantsizioa, sindikatuaren proiektu autonomoaren aldeko apustua, antolakundea finkatzea, gure izaera aitor zezaten izandako lehia (estaturik gabeko herri baten sindikatua), industriaren eraispena, krisiak, langabezia, erreformak... Hainbat erronka gogor eta… 

BELAUNALDIZ BELAUNALDI, HELBURU BERA. Mendeurrena une ona da militante gazteek ikus dezaten lehenago ere erronka oso zailak egon zirela bidean (joera da pentsatzea gure garaia dela historian inoiz izan den latzena), eta militante askok proiektu honen alde dena eman zutela. Hori izan da ELA ehun urtetan, eta hala izaten jarraitu behar du. Etenik izan ez duen katea, tinko eta sendo dagoen katea. Bizirik gaude, oso bizirik. Asmo errebelde baten seme-alabak gara, eta proiektu baten alde sinesten dugulako ari gara lanean.

76KO BELAUNALDIA. EUBAko kongresua egin zenetik 35 urte igaro dira. ELA ezagutu nahi duenak ezagutu egin behar ditu han hartu ziren erabakiak, hauek funtsezkoak izanik klaseko sindikatu abertzalea definitzerakoan. 

· Autonomia sindikala alderdi, gobernu eta botere ekonomikoekiko. Ardura sindikalak eta bestelakoak erabat bateraezinak dira. Autonomiaren xedea gure jarrera sindikal, sozial eta politikoa erabaki ahal izatea zen, betiere inoren menpeko izan gabe.

· Autofinantziazioa. Langileen artean bilatzen den legitimazioa, indarra, afiliazioak ematen digu. Autonomia politikorik ez dago finantzetan autonomo izan gabe, afiliaziorik gabe: biak batera doaz. 

· Bultzada konfederala, sindikatua beharrezko zen tokian garatzeko eta ekintza erreibindikatiborako giza-bitartekoak eta baliabide ekonomikoak ipiniaz. Greba-kutxaren moduko tresnek islatzen dute gure sindikatuaren lehentasuna zein den: erreibindikaziorako erabilgarri izatea. Helburuak definitzen ditu tresnak, esaterako greba-kutxa: erreibindikazio eredu baterako erabilgarri izatea. 

35 urte igaro direlarik, erabaki haiek berretsi nahi ditugu, eta gure esker ona adierazi nahi diegu lagun haiei, beren etorkizun-senarekin erabat asmatu baitzuten ildo estrategikoan; eskerrak bihotzez, guztiei. Gaur ELAk bere iritzia eta jarrera erabakitzeko erabat autonomoa da; ez du inongo menpekotasunik onartzen; ekintza sindikala antolatzen du; gizarte-eredua eztabaidatzen du, eta gure herriaren subiraniaren aldeko borrokan bere ekarpena eta ikusmoldeak defenditzen ditu. 

ESKERRAK NAZIOARTEKO ERAKUNDEEI. Bereziki, Belgikako CSCri. Hainbat bidetatik eman ziguten laguntza, beharrik handiena genuenean, eta ez ziguten horren truke ezer eskatu. Hori da nazioarteko elkartasuna. Laguntza hura aitortu nahi dugu. Gure sindikatuaren memoria kolektiboan txertatuta da, halaxe jaso baitugu. Ekitaldi honetan zinezko eskerrak zuentzat. 

2.- UNEKO EGOERA. ELAn belaunaldi bakoitzak garaian garaiko erronkei aurre egin behar izan die. Guri sindikalismoa egoera honetan egitea dagokigu.  
A.- EGOERA OSO GAITZA: 

1. KRISI POLITIKO, DEMOKRATIKO ETA EKONOMIKOA. Gobernuek kapitalari men egin diote, erabat. Ez dute botere ekonomikoa aztora dezakeen erabaki bat ere hartu; ezta bat ere. Krisi honen zergatiei aurre egiteko ez dute ezer egin. Halere...
a. Politikekin benetako harrapaketa bideratzen dute. Gure eskubideak ehizatzeko aldia hasi da. Jarraitu beharreko omen diren ereduak prekarioenak dira; ohiko kontua bihurtu da dumping sozial, laboral eta fiskala. Horixe da Europa gaur egun.
b. Sozialdemokraziak agenda neoliberala hartu du ipartzat, bere alderdi politikoak txikitzeraino. Politika horrek bakarrik utzi gaitu.
2. ABERASTASUNAREN BANAKETA: GERO ETA BIDEGABEAGOA. Ipar hori ezin dugu bistatik galdu. Banaketako tresnen krisia eragin dute. Zuzenbide laboralak ez du gaur ahula babesten; ez dute nahi negoziazio kolektiboa banatzeko bide bat izaterik, eta fiskalitatearen helburua ez da aberastasuna birbanatu eta solidaritatea bermatzea. Mesedezko tratua ematen diete errenta altuei eta kapitalari; diru-sarrera publikoak deskapitalizatu dituzte; espekulazioari bide eman diote, eta errealitatea manipulatuta (defizitaren jatorriari dagokionez), murrizketa sozialak ezartzen dizkigute.

a. Lan-errentek aberastasunaren banaketan 7 puntutik gora galdu dute (hau ez da komunikabideetan asko aipatzen). Hau astakeria bat da. Baina honi buruzko eztabaidarik ez dute nahi. Haatik, horixe da eztabaidaren mamia; honek definitzen ditu alternatibak eta lortzeko beharrezko diren politikak.
3. POLITIKA NORENTZAT? Desinformazioan ez galtzeko argitasunen bat...
a. POLITIKA HAUEK LANGABEZIA GEHITZEN DUTE. Ekonomia erreala deprimitu eta langabezia haztea dakarte. Banketxeak salbatzen dituzte, baina hauek ez dute mailegurik ematen. Defizit publikoa murriztea eta zorra mugatzea inposatzen dute. Aurrekontuetan murrizketa sozialak sartzen dituzte, soldaten kontra ekiten dute, malgutasun areagotua eta lanaldi luzeagoa exijitzen dute, interes-tasak igotzen dituzte... Horrek guztiak langabe kopurua puzten du. Badakite, baina bost axola zaie. 

b. POLITIKA FISKALA. Duela gutxi Estatuak Ondare Eskualdaketen eta Egintza Juridiko Dokumentatuen gaineko Zerga kendu du, enpresen kapitala gehitzeko operazioei dagokienez. Lehentxeago BBVAk Bizkaian honen kontu 50 milioi euro ordaindu zuen. Aurrerantzean ez du hori egin beharrik izango. Zertaz ari garen jakiteko, gogoratu EAEko gobernuaren gizarte-larrialdietarako laguntzak 17 milioi euro direla. Inork ez du txintik esan. Informazioa eman zuen egunkariak zioenez, “zerga hau ordainduko ez duen lehen kapital gehikuntza IBERDROLArena izango da”. Hara politika norentzat ari den lanean!

c. MADRILEK ERABAKITZEN DU EUSKAL DEFIZIT PUBLIKOA. Oso larria da erabaki hau Madrilen esku uztea. Diru-sarrerak Madrilek erabakitzen dituela onartuz gero zertarako dugu Ekonomia-Ituna? Erabaki honek, pairatzen dugun politika fiskalarekin batera, murrizketa sozial gehiago izango direla esan nahi du.
d. KONTRATAZIO PREKARIOA. Egiten diren lan-kontratu gehienak aldi baterakoak eta ordainsari eskasekoak dira. Soldata apalak eta amaigabeko lanaldiak orokorrak dira. 
i. ERAIKUNTZA ETA HERRI-LANAK: Sektore batzutan erabatekoa da “oihaneko legea”, Administrazioak lagunduta. Herri-lanetan esplotazioa da nagusi. Ez ote da esplotatzea egunean 12 orduz lan egitera behartzea, orduko 4 edo 5 euroren truke? Ez zaie axola.

4. NEGOZIAZIO KOLEKTIBOAREN ERREFORMA: Zapaterok esan zuenetik erreforma guztiak egingo zituela “gogorrak izanagatik eta kosta ahala  kosta”… Orduantxe konturatu zen patronala etekina aterako ziola. Patronalak negoziatzeko beharrik ba ote du jakinik edozer emango diotela debalde?    
a. ZAPATEROREKIN FIDATU? Nola fidatu gauza bat eta kontrakoa grina berdinez aldarrikatzen duen gizon batekin? Ez, hau ez da sindikatuen aliatua; bankarientzat eta enpresa handientzat ari da lanean; gero kontratatuko dutenentzat, Aznar, Gonzalez edo Solbes kontratatu zituzten bezalaxe... 

b. PARLAMENTUKO TRAMITEA: ARRISKUA! Akaso erreforma laboralean gertatu zena errepikatuko da? Bai, parlamentuan legegaia okertu egingo dute. Zapaterok eskuinarengana joko du patronalari are gehiago emateko.

c. ZEIN DA ERREFORMAREN XEDEA? Gure defentsa kolektiboa ahuldu, enpresaburuari botere handiagoa eman lan-baldintzak pobretzeko; hots, soldatei eraso egitea.  
d. ZENTRALIZAZIOA. Negoziazio kolektiboa zentralizatu nahi dute guri eragozteko zein esparrutan eta zer negoziatzen dugun. Gure lan-baldintzak ekintza sindikal trinkoago baten fruitu dira, eta berton negoziatzearen emaitza. Eskubide hori galaraztea oso larria da. Hau da gure erabakitzeko euskal esparrua. Euskal alderdiei exijitzen diegu erreforma honen aurka bozka dezatela. 

e. BI ONDORIO GARRANTZITSU: Lehena, gure jendeak sindikatua beharrezkoa du lan-baldintza duinak defenditu ahal izateko. Eta bigarrena, sindikatuari zuzendua: negoziazio kolektiboa soilik sindikalizatuta dauden esparruetan izango da. Langileak antolatu egin behar dira.

5. PATRONALA: GERO ETA GEHIAGO NAHI DU; ASEEZINA DA: Patronalak ikusten du politikari hauek ez direla gauza bere nahiei altoa emateko, eta pribilejio hau duela jakinik, hitzarmenetako lan-baldintzen gaineko xantaia egiten du. 
6. “ELKARRIZKETA SOZIALA”. Axola zaigun guztia beste nonbait erabakitzen da, gobernuen eta patronalaren artean: Erreformak, fiskalitatea, aurrekontuak, langile publikoen soldatak jaistea... Bada, klase politiko honekin egiten diren argazkiek mugimendu sindikalaren izen ona zikintzen dute. Ez dute fruitu onik ematen.  Plutarcok esan zuen: honelako beste garaipen batekin gureak egin du. Sindikalismoa eraldatzeko indar izango bada, argi hitz egin behar du; amaiera hurbiltzen da zure jendeak ulertzen ez bazaitu.

7. ALIANTZA SINDIKAL ETA SOZIALAK. Euskal gehiengo sindikala balio handiko aktibo bat dugu, zaindu beharreko zerbait: Lankide izan behar dugu. Klase eta abertzale ikuspegitik elkarrekin lan egin behar dugu, aliantza estrategikoaren perspektiba izanik. 

a. LANKIDETZA ERAGINGARRIA DA. Emaitza hobeak lortzen ditugu: Gipuzkoako metal sektorean, eskoletako jangeletan, 2009ko maiatzaren 21eko G.O.tik hona partekatu dugun agendan. 

b. GURE ARDURA. Eduki sindikal eta sozialak bigarren mailan jartzerik ez onartzea. Behartu egin behar dugu lehentasuna lan-harremanen eta gizarte-babesaren euskal esparruari eman diezaioten. Hau da sindikalismo abertzaleak eraikuntza nazionalean egiten duen ekarpenik handiena.

B.- ERAIKUNTZA NAZIONALA: Zer egin beharko genuke abertzaleok? 

1. ESPAINIAR ESTATUARI BURUZKO DIAGNOSTIKO BATERATUA. Gure herriari eskubide demokratiko nazionalak ukatzen dizkio. “Estatu-Ituna” indarrean dago: PPk eta PSOEk indarrak batzen dituzte. Kataluniako kasuak agerian utzi ditu mugak: Estatut-a lehenik kimatu egin zuten, eta Konstituzionalaren epaiak erabat desitxuratuta utzi zuen. Estatu-ituna oso sendoa da. Subirania aldarrikatzen dugunok hor dugu oinarr¡ bat! Egin dezagun horri buruzko diagnostiko bateratu bat! GARRANTZIZKO GAUZAK, JOKOAN. Funtsezko gai politiko, ekonomiko, sozial eta kulturalei buruz erabakitzeko tresnarik gabe gaude (negoziazio kolektiboa, pentsioak, defizita, zor publikoa, enplegu-politikak, irakaskuntza, euskara…) Gure herrian beste batzuk hartutako erabakiak kudeatzen dira; estatuak hartutako erabakiak, alegia.  
2. BIDE ZIBIL ETA DEMOKRATIKOAK. Honek atzera bueltarik gabeko kontua izan behar du. Hala eskatu genuen, eta norabide hortan egindako urratsak aitortzen ditugu; zinez aintzat hartzen ditugu.

3. NEOLIBERALISMOA, ATXIKIPEN SOZIALA LORTZEKO OZTOPO. Neoliberalismoak gizartean aurkako jarrera eragiten du. ELAk ez du onartuko eraikuntza nazionalean politika sozial eta ekonomikoa bigarren mailako kontutzat hartzerik; hau da eraikuntza nazionalerako gure ekarpenik behinena. 

4. BAT EGITEA, GURE AUKERA BAKARRA. Guztiok gutxi gara; bat egitea estrategikoa da. Partekatutako osagaien gainean eraiki behar da batzeko estrategia. Posible ote da? Hori da gure aukera bakarra. Gutxieneko puntu batzuk adostea, erakunde bakoitza bere esparruan konprometituko dutenak, esparruen lehia gordina gaindituko dutenak eta konfrontazio demokratikoan norabidea erakutsiko digutenak... 

· Zer da demokrazia bat proiektuak aurrez aurre jarri ezin badira? Hau begibistakoa izanik, zertan eragiten dio subiraniaren aldeko borrokari? ELA bere ardura aintzat hartzeko prest dago, horregatik klase-interesak bazter utzi gabe. 

C.- SINDIKALISMOAREN ETORKIZUNA: ANTOLATZEKO GAITASUNA.
1. ZERTAN DIHARDUTE GURE MILITANTEEK? Aipatutako esparru guztietan daukate zer egina; aski lan, beraz. Sindikalismoaren eta militantziaren balioa aldarrikatzen dugu. Sindikatuaren beharra ez dago zalantzan jartzerik; gure lana hobeto egiten saiatuko garela agintzen dugu. Ez zaigu arrazoirik falta, ez alternatibarik ere. Gakoa indar-erlazioan eta botere sindikalean dago. 

2. ANTOLAKUNTZA EZTABAIDAGAI. Sindikalista batentzat antolakuntza dena da. Ia obsesio izan behar du. Botere ekonomikoak eta botere politikoak hori besterik ez dute errespetatzen; boterea besterik ez du aintzat hartzen, eta menperatzen ez dena ez du toleratzen. Hau ez da kontraesan bat: Bi gauzak egia dira. Gure helburuak horren baitan daude, bai lan-baldintzen defentsa, bai gizarteko eztabaida baldintzatzea, politikan eragin ahal izateko... 

3. DISKURTSO IDEOLOGIKOA, ERABATEKO AUTONOMIAZ. Neoliberalismoak birrindu egiten ditu ideologia lantzen ez duten erakundeak; izan ere, ezartzen duen minimo komuna ezin baita onartu, amore ematera behartzen duen heinean.  

4. ARDURADUN ETA MILITANTEEN PRESTAKUNTZA. Beharrezkoa da militante inplikatuak izatea, erronka hauei ekiteko kontziente izango dena. 
a. MILITANTZIA. Militantzia altxor bat dugu; militanteek egiten duzue sindikatuan lanik zailena. Zuek zarete gure ereduaren oinarria. Are gehiago, sindikalismo erreibindikatiborik ez dago militanterik gabe. Ezinbestekoak zarete... eta altxorrak zaindu egin behar dira. 
b. MINTEGI BAT EGIN DUGU bi egunez antolakuntzaz eta berrikuntza sindikalaz hitz egiteko. Antolakuntzarik gabe ez baitago botere sindikalik, eta botere sindikalik gabe emaitzarik ere ez. Esateko erraza, egiteko zaila. Horretan sinetsiz gero, aukera militante bat.
5.PERSPEKTIBA ETA ILUSIOA EMATEA. Gure aurrekoek ere horixe egin zuten. Sindikalismo abertzale eta klasekoa gure eskuetan dago. Hau ardura handia da, gure ardura. Militantziaren balioa aldarrikatzea, hori da iraganekoa aitortzeko modurik zintzoena. Ehun urte. Katea ez da eten; lanean dirau euskal langile klasearen eta gure herriaren subiraniaren zerbitzutan. 

Eskerrik asko.

GORA Euskal HERRIKO eta Munduko LANGILERIA!! 

GORA Euskal HERRIA ASKATUA!!

GORA ELA!!

